#EUDatathon 2022: Scaoil le do chuid cruthaitheachta chun difear a dhéanamh don Aontas Eorpach agus don domhan mór

Is ar an 7 Feabhra a seoladh eagrán na bliana seo de EU Datathon, an comórtas bliantúil sonraí oscailte. Tugann an comórtas deis do dhaoine a bhfuil spéis acu i sonraí oscailte agus d’fhorbróirí feidhmchlár ó gach cearn den domhan an poitéinseal a bhaineann le sonraí oscailte a léiriú, infheictheacht idirnáisiúnta a mhealladh dá smaointe nuálacha agus dul san iomaíocht do sciar den duaischiste iomlán €200,000 agus do Ghradam Rogha an Phobail.

Conas is féidir leat páirt a ghlacadh ann? Tá sé éacsa! Déan smaoineamh a mholadh le haghaidh feidhmchlár ina nasctar tacair sonraí oscailte le chéile agus ina n-úsáidtear iad chun aghaidh a thabhairt ar cheann de na ceithre dhúshlán seo:

· Dúshlán 1: ‘An Comhaontú Glas don Eoraip’ 
· Dúshlán 2: ‘Trédhearcacht sa soláthar poiblí’ 
· Dúshlán 3: ‘Deiseanna soláthair phoiblí an Aontais do dhaoine óga’ 
· Dúshlán 4: ‘Eoraip atá oiriúnach don aois dhigiteach’ 

Is é an príomhchoinníoll chun iarratas a n-éireoidh leis a chur isteach ná go dtagann ceann amháin ar a laghad de na tacair sonraí a úsáidtear chun d’iarratas a fhorbairt ó na mílte tacar sonraí a chuirtear ar fáil ar data.europa.eu. Má roghnaíonn tú dúshláin 2 nó 3, déan cinnte go n-úsáidfidh tú tacar sonraí amháin ar a laghad a d’fhoilsigh EU Tenders Electronic Daily (TED).

Chomh maith leis sin, táthar ag súil leis go rannchuideoidh d’iarratas ar bhealach nuálach le spriocanna tábhachtacha an Aontais Eorpaigh, agus go léireoidh sé na deiseanna atá ar fáil do shamhlacha nithiúla gnó nó d’fhiontair shóisialta. Chun do shamhlaíocht a spreagadh, féach ar na smaointe buaiteacha ó na heagráin den chomórtas a bhí ann roimhe seo. In 2020, chuaigh foireann FinLine ón Ríocht Aontaithe i bhfeidhm ar an ngiúiré agus ar an bpobal araon le feidhmchlár a ceapadh chun comhairle shaincheaptha saor in aisce a chur ar fáil do ghnólachtaí beaga agus meánmhéide, comhairle maidir le deontais agus roghanna infheistíochta oiriúnacha chun deacrachtaí a d’eascair as paindéim COVID-19 a shárú. Bhain an feidhmchlár an chéad áit amach sa dúshlán, ‘Geilleagar a fhóireann do dhaoine’, agus bhuaigh sé Gradam Rogha an Phobail chomh maith. In 2021, bhí an bua dúbailte céanna ag foireann ITER IDEA ón Iodáil le feidhmchlár lena n-éascaítear soghluaisteacht ghairmiúil na mban san Eoraip. Chun tuilleadh eolais a fháil faoi na smaointe buaiteacha uile, téigh chuig suíomh gréasáin EU Datathon.

Gheobhaidh na foirne a chuirfear ar an ngearrliosta do bhabhta ceannais na bliana seo tairiscint tacaíochta le linn chéim an deartha agus tar éis an chomórtais. I measc an chomhoibrithe leis na buaiteoirí tá cuirí chuig imeachtaí sonraí oscailte agus seimineáir ghréasáin inar féidir leis na foirne bualadh le soláthraithe sonraí agus poiblíocht bhreise a fháil dá dtionscadail agus dá líonra.

Cuir isteach do smaoineamh faoin 31 Márta. Chun eolas mionsonraithe a fháil, féach rialacha an chomórtais.

Is í Oifig Foilseachán an Aontais Eorpaigh a eagraíonn EU Datathon 2022, agus cuireann sé le Bliain Eorpach na hÓige 2022 ina bhfuil imeachtaí agus gníomhaíochtaí atá dírithe ar dhaoine óga ar fud na hEorpa.

Chun tuilleadh eolais a fháil, tabhair cuairt ar shuíomh gréasáin EU Datathon agus  Twitter, Facebook agus 
LinkedIn, leis an haischlib #EUDatathon.
